भारत सरकार
वित्त मंत्रालय 
वित्तीय सेवाएं विभाग
राज्य सभा 
अतारांकित प्रश्न संख्या 3583
(जिसका उत्तर 27 मार्च, 2018/06 चैत्र, 1940 (शक) को दिया जाना है)
नीरव मोदी और चोकसी समूहों को दिये गये ऋणों का खुलासा
3583.
श्री नरेश गुजरालः 
क्या वित्त मंत्री यह बताने की कृपा करेंगे किः
(क)
विभिन्न सार्वजनिक क्षेत्र के उपक्रम (पीएसयू) के बैंकों द्वारा नीरव मोदी और चोकसी समूहों को दिये गये ऋणों का कुल खुलासा क्या है;

(ख)
उनसे अब तक कितनी राशि की कुल सम्पति को जब्त किया गया है;

(ग)
क्या इन समूहों के लिए किसी अदालती लेखापरीक्षा का आदेश दिया गया है; और
(घ)
अन्य ग्राहकों को दिए गए इस किस्म के ऋण के खुलासे का आगे पता लगाने हेतु सार्वजनिक क्षेत्र के बैंकों द्वारा क्या-क्या कदम उठाये जा रहे हैं?
उत्तर
वित्त मंत्रालय में राज्य मंत्री (श्री शिव प्रताप शुक्‍ल)
(क): नीरव मोदी और चोकसी समूहों को सरकारी क्षेत्र के विभिन्‍न बैंकों के कुल ऋण जोखिमों (एक्‍सपोजरों) के संबंध में भारतीय रिजर्व बैंक (आरबीआई) ने सूचित किया है कि कथित समूहों ने पंजाब नेशनल बैंक (पीएनबी) और अन्‍य बैंकों से कुछ ऋण सुविधाएं प्राप्‍त की हैं और आरबीआई भारतीय रिजर्व बैंक अधिनियम, 1934 की धारा 45ड. के उपबंधों के अनुसार उधारकर्ताओं पर उपलब्‍ध आंकड़ों का प्रकटन करने में असमर्थ है। धारा 45ड. में यह व्यवस्‍था है कि किसी बैंक द्वारा प्रस्‍तुत ऋण सूचना को गोपनीय माना जाएगा तथा उसे प्रकाशित नहीं किया जाएगा अथवा उसका अन्‍यथा प्रकटन नहीं किया जाएगा।
(ख): नीरव मोदी और चोकसी समूहों से अब तक जब्‍त की गई सम्‍पत्ति की कुल राशि के संबंध में निम्‍नलिखित सूचना प्राप्‍त हुई हैं:
(i) केंद्रीय अन्‍वेषण ब्‍यूरो की सूचना के अनुसार, अली बाग में नीरव मोदी के एक फार्म हाऊस को जब्‍त किया गया है तथा गीतांजलि समूह के कीमती पत्‍थरों (जेम स्‍टोन्‍स) को भी जब्‍त किया गया है।
(ii) प्रवर्तन निदेशालय की सूचना के अनुसार, दिनांक 28.02.2018 तक लगभग 7,638 करोड़ रुपए की आस्तियां जब्‍त/कुर्क की गई थी।
(iii) आयकर विभाग की सूचना के अनुसार, नीरव मोदी समूह के मामले में, नीरव मोदी, उसकी पत्‍नी और विभिन्‍न समूह कंपनियों के नाम में 31 अचल संपत्तियां, 145.74 करोड़ रुपए के संचयी खाते वाले समूह के 141 बैंक खातों/सावधि जमा राशियों तथा 173 पेंटिंग्स और कलाकृतियां कुर्क की गई हैं तथा मेहुल चोकसी समूह के मामले में, गीतांजलि समूह से संबंधित सात अचल संपत्तियां कुर्क की गई हैं, समूह की एक अनुषंगी की 1,278 करोड़ रुपए मूल्‍य की भूमि, भवन और अन्‍य स्‍थाई आस्तियों को अनंतिम रूप से कुर्क किया गया है तथा कुल 101.78 करोड़ रुपए वाले लगभग 244 बैंक खातों/सावधि जमा राशियों को कुर्क किया गया है।
(ग): जहां तक नीरव मोदी और चोकसी समूहों के लिए फारेंसिक लेखापरीक्षाओं का आदेश देने का संबंध है, पीएनबी ने सूचित किया है कि उसने नीरव मोदी समूह की कंपनियों में फारेंसिक लेखापरीक्षा का आदेश दिया है तथा आईसीआईसीआई बैंक ने गीतांजलि समूह की कंपनियों में फारेंसिक लेखापरीक्षा का आदेश दिया है।
(घ): पीएसबीस से प्राप्‍त सूचना के अनुसार, ऋण जोखिम सीमाओं की आवधिक समीक्षा/मूल्‍यांकन नियमित आधार पर किया जाता है।

